Veikindaréttur á 

almenna vinnumarkaðinum

Veikindaréttur á almenna vinnumarkaðinum er talsvert frábrugðinn því sem gerist hjá opinberum starfsmönnum. Þar er farið eftir lögum um rétt verkafólks til uppsagnarfrests frá störfum og til launa vegna sjúkdóms- og slysaforfalla. Einnig hafa einstök félög samið um víðtækari veikindarétt.

Á fyrsta starfsári ávinnur starfsmaður sér tvo daga á fullum launum fyrir hvern unnin mánuð. Eftir eitt ár hefur hann áunnið sér einn mánuð á fullum launum í veikindarétt. Veikindarétturinn lengist svo eftir þrjú ár í starfi og er þá einn mánuður á fullum launum og einn mánuður á dagvinnulaunum. Eftir fimm ár eru það einn mánuður á fullum launum og tveir á dagvinnulaunum.

Póstmannafélag Íslands hefur samið um talsvert meiri réttindi fyrir sitt fólk. Hjá þeim er veikindarétturinn tveir mánuðir á dagvinnulaunum auk vaktaálags eftir eitt ár, fjórir mánuðir eftir fimm ár og sex mánuðir eftir tíu ár. 

Í samningum Starfsmannafélags Reykjavíkurborgar við Skýrr hf eru veikindadagarnir 133 almanaksdagar eftir eitt ár, eftir sjö ár lengist veikindarétturinn í 175 daga og eftir 12 ára starfsaldur í 273 daga. Starfsmaðurinn heldur fullum launum þessa daga en þá er átt við dagvinnulaun auk greiðslna fyrir yfirvinnu, vakta-, gæsluvakta- og óþægindaálag og greiðslur fyrir eyður í vinnutíma, enda hafi vinnuframlag eða vinnutími verið ákveðið með reglubundinni vaktatöflu.  Í samningum SFR vegna starfsmanna Flugstöðvar Leifs Eiríkssonar ávinnur starfsmaður sér tvo daga á mánuði fyrsta árið. Eftir eitt ár í starfi eru það tveir mánuðir á 12 mánuðum. Eftir fimm ára starf eru það fjórir mánuðir á ári og eftir 10 ára starf eru það sex mánuðir á ári.
